Kunning um árið 2005 í lokalnevndini.

Endamálið við hesi frágreiðing er at kunna um arbeiðið í lokalnevndini í 2005. Á heimasíðuni hjá Løgtinginum liggur eisini ein frágreiðing um virksemi hjá lokalnevndini, har m.a. verður greitt frá samansetingini av lokalnevndini, hvørjar uppgávurnar hjá lokalnevndini eru og hvørji mál lokalnevndin hevur heimild at viðgera. 

Lokalnevndin hevur haft 3 fundir í 2005. Á fundunum hava almenn mál viðvíkjandi løgregluni verið viðgjørd umframt klagumál um løgregluna. 
Almenn mál 
Fútin hevur gjøgnumgingið hagtølini fyri 2004 viðvíkjandi arbeiðsuppgávunum hjá løgregluni. Eisini hava umboð fyri narkodeildina hjá løgregluni verið á fundi við nevndina og greitt frá arbeiðinum hjá deildini og um marknaðar- og brúkaramynstrið á narkoøkinum í Føroyum 
Fjølmiðlarnir hava í 2005 umrøtt um klaguskipanin er nóg góð í málum viðvíkjandi klagum um løgregluna. Partar av nevndini hava umrøtt, um tíðin ikki er komin til at broyta skipanina. Talið av klagum er sera avmarkað, og tískil er tað ikki tað, sum eggjar nevndini til at broyta skipanina, men heldur spurningurin um samansetingina av nevndini og heimildir hennara. Formaðurin hevur umrøtt hesi viðurskifti í nevndini og nevndin hevur fingið eina stutta kunning um, hvussu klaguskipanin er í Danmark viðvíkjandi klagur um løgregluna. Lokalnevndin fer eisini í 2006 at viðgerða henda spurningin nærri. Lokalnevndin kann ikki av sínum eintingum broyta klaguskipanina viðvíkjandi klagum um løgregluna, men løgtingslimirnir í lokalnevndini kunnu arbeiða við at fáa eina endurskoðan av skipanini, m.a. við at heita á landsstýrismannin í innlendismálum um at raðfesta henda spurning í sínum arbeiðið. 


Klagumál

Klagumál viðgjørd í lokalnevndini 2005

Klaga innkomin í 2005. Klagað varð um skiftandi støðleiðarar á alarmcentralinum og diskriminerandi viðferð í neyðstøðum. Klagan bleiv tikin aftur, grundað á, at viðurskiftini vóru komin í rættlag. 
Klaga innkomin í 2004. Klagað varð um húsarannsóknir framdar í húsunum hjá klagaranum, um at ein løgreglumaður noktaði at taka ímóti meldingini um málið og viðgerðina málið hevði fingið hjá Føroya Landfúta. 

Samandráttur av avgerð: Tað var bert atburður i samband við húsarannsóknirnar sum møguliga er umfataður av málsøki nevndarinnar. Málið er ikki endaliga avgjørt enn, men bíðar eftir at málið er liðugt viðgjørt í rættarsysteminum. 
Klaga innkomin í 2004. Klagað varð um harðliga viðferð í samband við handtøku. 

Samandráttur av avgerð. Lokalnevndin samtykti ikki at nýta heimild sína í rættargangslógini § 1019, stk. 1, at seta eina kanning í verk av umstøðunum í málinum, vísandi til § 1019 b, stk. 1 í rættargangslógini, tí at málið var nóg væl upplýst við teim upplýsingum, sum fingnar vóru í málinum. 

